
Ályktun um efnahags-, kjara- og atvinnumál
31. þing Alþýðusambands Norðurlands lýsir yfir þungum áhyggjum af stöðu efnahags-, kjara- og atvinnumála.

Verkalýðshreyfingin, Samtök atvinnulífsins, Samband íslenskra sveitarfélaga og ríkisstjórnin undirrituðu í sumar stöðugleikasáttmála sem ætlað var að vera leiðarvísir út úr kreppunni. Markmið sáttmálans var að stuðla að endurreisn efnahagslífsins með því að skapa skilyrði fyrir aukinni fjárfestingu, nýrri sókn í atvinnumálum, auknum hagvexti og leggja þannig grunn að bættum lífskjörum til framtíðar. Aðilar sáttmálans voru einnig sammála mikilvægi þess að styrkja stöðu heimilanna, verja undirstöður velferðarkerfisins, standa vörð um menntakerfið og verja störfin eins og kostur er.

Samhliða gerð stöðugleikasáttmálans var gengið frá kjarasamningum út árið 2010 þar sem áhersla var lögð á að styrkja stöðu þeirra tekjulægstu.

Nú, rúmum þremur mánuðum eftir undirritun stöðugleikasáttmálans og kjarasamninganna eru blikur á lofti. Vextir eru enn háir, verðbólga mikil, gengið veikt, lítið bólar á þeim fjárfestingum sem tryggja áttu nýja sókn í atvinnumálum og kjarasamningar kunna að vera í uppnámi.

Við þetta verður ekki unað. þingið krefst þess að ríkisstjórnin láti verkin tala, tryggi starfhæft bankakerfi sem geti veitt heimilum og fyrirtækjum eðlilega fyrirgreiðslu og komi þannig í veg fyrir óþarfa gjaldþrot, klári þau óleystu mál sem hamla því að gengið styrkist, vextir lækki og skapi skilyrði fyrir fjárfestingum í atvinnulífinu.

Þingið bendir á að á Norðurlandi eru fjölmargir raunhæfir fjárfestingarkostir s.s. álver á Bakka, Vaðlaheiðargöng og gagnaver á Blönduósi sem þegar þarf að hrinda í framkvæmd. Jafnframt telur Alþýðusamband Norðurlands ástæðu til að kanna möguleika á auknum aflaheimildum við þessar afar erfiðu aðstæður í þjóðfélaginu.

31. þing Alþýðusambands Norðurlands leggur áherslu á að verja stöðu þeirra lægst launuðu. Því telur sambandið mikilvægt að verkalýðshreyfingin og Samtök atvinnulífsins tryggi að kjarasamningar haldi gildi sínu til loka samningstímans.

